
Annwyl Mr. Sargeant ac aelodau’r Pwyllgor, 
 
Parthed: Deiseb P-06-1350 Ailagor Ward Dyfi yn Ysbyty Tywyn nawr. 
 
Diolch am eich llythyr ar 19 Rhagfyr ynglŷn â’r ddeiseb uchod. 
 
Mewn ymateb i’ch cais am ddiweddariad am Ward Dyfi a’r camau sydd wedi’u gweithredu i 
recriwtio staff, rwy’n falch o allu dweud bod cynnydd pellach wedi cael ei wneud. Yn ddiweddar, 
gwnaethom recriwtio dwy Nyrs ychwanegol sydd wedi’u Hyfforddi’n Rhyngwladol (ITN) i ymuno 
â thîm ward Tywyn. Ar hyn o bryd, mae'r ddwy nyrs wedi cael eu hanfon i weithio yn Ysbyty 
Dolgellau fel gweithwyr ychwanegol tan eu bod wedi ennill y cymwysterau clinigol gofynnol, gan 
gynnwys pasio OSCE (Arholiad Clinigol Strwythuredig Gwrthrychol) a fydd wedyn yn eu galluogi 
i weithio'n annibynnol o fewn tîm Tywyn. Rydym wedi defnyddio cyfanswm o 6 ITN yn ardal 
Meirionnydd, pedair yn Ysbyty Dolgellau a dwy mewn swyddi gwag yn Ysbyty Tywyn. Mae 
argaeledd llety addas yn ardal Tywyn wedi peri problem ar adegau, fodd bynnag, mae cyngor y 
dref wedi helpu yma, ac mae’r ddau recriwt ITN newydd wedi llwyddo i sicrhau llety. 
 
Ymhellach i golli Rheolwr Ward Band 7 a oedd newydd ei benodi, cafodd y swydd ei hail-
hysbysebu a'i phenodi'n llwyddiannus i’w ffurfio o fewn y gweithlu presennol sydd wedi golygu 
bod swydd y Dirprwy Reolwr Ward Band 6 wedi dod yn wag ac yn cael ei hysbysebu ar hyn o 
bryd. Rydym yn obeithiol y byddwn yn denu ymgeiswyr addas ar gyfer y swydd hon a bydd 
cyfweliadau’n cael eu cynnal yn yr wythnosau nesaf. 
 
Bydd hyn yn gadael un swydd wag i nyrs Band 5 ar gyfer sefydlu’r ward, ac rydym yn parhau 
gyda’n hymdrechion recriwtio i lenwi’r swydd wag hon. 
 
Byddwn yn gallu darparu dyddiad ar gyfer ailagor Ward Dyfi yn Ysbyty Tywyn unwaith y bydd ein 
recriwtiaid newydd wedi'u cymhwyso’n llawn i weithio'n annibynnol a bod y swyddi gwag sy'n 
weddill yn cael eu llenwi. Mae diogelwch cleifion yn parhau i fod yn flaenoriaeth gennym ac mae 
angen cyflenwad llawn o staff arnom i allu darparu lefelau staffio diogel i'n cleifion mewnol bob 
amser. 
 
Mewn perthynas â'r cwestiynau na chafodd eu hateb a gyflwynwyd i’r Bwrdd Iechyd gan Grŵp 
Gweithredu’r Ysbyty ar 24.11.23, rwy’n ymddiheuro nad oeddem yn gallu darparu ymateb yn 
barod ar gyfer cyfarfod y Bwrdd a gynhaliwyd ar 30.11.2.  Gweler yr ymateb ynghlwm ac mae 
Grŵp Gweithredu’r Ysbyty hefyd wedi'i dderbyn. 

Rydym yn gobeithio bod y wybodaeth hon yn rhoi sicrwydd i chi o ymrwymiad y Bwrdd Iechyd i 
gefnogi cymuned Tywyn. 
 

Yn gywir,  
 

 
______________ 

Carol Shillabeer 
Prif Weithredwr/Chief Executive 
 
 
 
  



 
 

 

 
 

 

 

 

Atodiad 1 – Copi o’r cwestiynau a dderbyniwyd gan Grŵp Gweithredu Ysbyty Tywyn ac 
ymatebion BIPBC. 

 
1. Yn dilyn yr ateb a roddwyd yn y cyfarfod diwethaf, mewn cysylltiad â phenodi nyrsys 

tramor i Ddolgellau, ac nid i Dywyn, pam na chafodd mwy o nyrsys eu cyflogi yno ac 
yna llenwi’r holl swyddi gwag yn Nhywyn a Dolgellau? 
 
Mae ymdrechion i sicrhau nyrsys rhyngwladol i Dywyn wedi bod yn parhau ers peth amser.  
Oherwydd natur wledig ardal Meirionnydd rydym wedi cael cyngor i ddefnyddio 2 nyrs ar y tro 
a'u cefnogi i sicrhau llety addas, a all fod yn her. Rydym yn hynod falch o allu cadarnhau bod 
2 nyrs ryngwladol newydd bellach wedi cyrraedd ac maent wedi’u lleoli yn Ysbyty Dolgellau 
gan ennill eu cymwysterau ar y ward cleifion mewnol a fydd wedyn yn eu galluogi i weithio'n 
annibynnol o fewn tîm Tywyn. Mae fflat Ysbyty Tywyn ar gael i’w ddefnyddio gan y nyrsys hyn 
ac rydym wedi derbyn rhestr llety posibl gan gyngor y dref sydd o gymorth mawr. 
 

2. Faint o nyrsys tramor sydd wedi cael eu penodi i gyfleusterau Bwrdd Iechyd Betsi 
Cadwaladr yn 2023, a phryd a ble cafodd y nyrsys hynny eu defnyddio? 
 
Hyd yma, mae BIPBC wedi defnyddio’r canlynol yn y Gymuned yn 2023: 
 
Ysbyty Dolgellau   - 4 
Ysbyty Tywyn    - 2 
Ysbyty Cyffredinol Llandudno - 1 
Ysbyty Bae Colwyn   - 1 
 

3. Nodwn, yng nghyfarfod Cyngor Tref Tywyn ym mis Mai, a fynychwyd gan BIPBC, cafodd 
y cysyniad o adeiladu cymuned o nyrsys tramor yn Nhywyn, a gynigwyd gan BIPBC fel 
ffordd o leddfu problemau staffio yn Ysbyty Tywyn ei dderbyn yn frwdfrydig gan y bobl 
leol. Pe bai'r ddwy nyrs dramor yn cael cynnig y dewis i ddod i Dywyn neu Ddolgellau, 
fel y nodwyd, yna a wahoddwyd y nyrsys hynny i Dywyn i gyfarfod y bobl leol ac i edrych 
ar y cyfleusterau, y dywedodd staff BIPBC y byddai'n digwydd yn y cyfarfod ym mis 
Mai? 
 
Mae’r nyrsys rhyngwladol yn cael gwybodaeth ac yn cael dewis pa ysbyty y mae ganddynt 
ddiddordeb ynddo cyn iddynt gyrraedd y wlad ac maent yn cael eu defnyddio yn yr ysbyty 
hwnnw ar ôl cyrraedd. Bellach mae’r wybodaeth a roddir wedi cael ei hadolygu i gynnwys 
gwybodaeth am y cymorth sydd ar gael i ddod o hyd i lety addas a'r cynnig gan y gymuned i 
gwrdd ac arddangos yr ardal. 
 
 

4. Mae diffyg llety yn parhau i gael ei weld fel rhwystr recriwtio gan BIPBC. Fodd bynnag, 
mae rhestrau cyfredol o lety addas, fforddiadwy sydd ar gael wedi cael eu rhannu gyda 
BIPBC. Pam bod y bwrdd iechyd yn parhau i ddweud bod llety yn broblem? Yn y 
cyfarfod ym mis Mai, dywedodd staff BIPBC hefyd y byddai'r bwrdd iechyd yn ystyried 
rhentu eiddo ar ran gweithwyr, fel y gwyddom fod byrddau iechyd eraill yn ei wneud. 
Pam mae'r bwrdd iechyd bellach yn dweud nad yw hynny'n opsiwn? 
Mae ceisio dod o hyd i lety addas yn ardal Tywyn wedi peri problem i rai ymgeiswyr, yn 
enwedig y rhai nad ydynt yn gyrru neu nad oes ganddynt fynediad at gar. Mae’r Bwrdd Iechyd 
yn darparu ambell lety yn yr ardal; fflat 2 ystafell ar safle Ysbyty Tywyn yn ogystal â 2 ystafell 
yn Ysbyty Dolgellau. Mae’r llety hwn wedi cefnogi staff newydd dros dro tan y maent yn dod o 



 
 

 

 
 

 

 

 

hyd i’w llety eu hunain yn lleol. Mae cyngor y dref wedi bod yn arbennig o dda wrth ddarparu 
rhestr o lety addas a byddwn yn parhau i weithio gyda hwy i gadw hyn yn gyfredol er mwyn 
denu staff. 
 
 

5. A allwch gadarnhau’r rhestrau cyfredol o ddyddiadau hysbysebion ar gyfer swyddi o’r 
dyddiad cau diwethaf a restrir yn yr ateb yng nghyfarfod diwethaf y bwrdd, sef: 
'Gorffennaf 23 - dyddiad cau 16/08/23 - dim ymgeiswyr addas'. 
 
Yn dilyn nifer o ymdrechion recriwtio aflwyddiannus, cafodd y swydd nyrs gofrestredig ei hail-
hysbysebu unwaith eto ym mis Hydref 2023 a chaewyd ar 23 Tachwedd 2023 heb unrhyw 
ymgeiswyr addas. Cafodd y swydd ei hysbysebu unwaith eto gyda’r dyddiad cau ar 12 
Rhagfyr, heb unrhyw ymgeiswyr addas, ac ar hyn o bryd, mae’r swydd yn cael ei hysbysebu 
unwaith eto. Tynnodd yr ymgeisydd a benodwyd i swydd Rheolwr Ward Band 7 yn ôl ddechrau 
mis Hydref 2023 ac fe ail-hysbysebwyd y swydd wedi hynny.  Cynhaliwyd cyfweliadau, ac 
rydym yn falch o gadarnhau ein bod wedi penodi Rheolwr Ward Band 7 newydd, ond mae hyn 
yn golygu ein bod bellach yn hysbysebu ar gyfer Dirprwy Reolwr Ward Band 6, ar ôl recriwtio'r 
Band 6 presennol i swydd Band 7.  Bydd yr hysbyseb ar gyfer swydd Band 6 yn cau ar 7 
Chwefror 2024. 
 
 

6. Rydych yn crybwyll taflenni, posteri a baneri yn cael eu dosbarthu’n lleol, a allwch 
ddweud wrthym lle mae’r rhain wedi’u lleoli? Yn eich ymateb, dywedoch hefyd fod 
taflenni wedi'u dosbarthu yn nigwyddiad Ras y Trên yn Nhywyn a gynhaliwyd ar 
18/08/23, pan ymddengys nad oedd hysbysebion byw? 
 
Caewyd yr hysbyseb ar 16/08/23, gyda chais brys yn cael ei wneud yr un diwrnod i ail-
hysbysebu'r swyddi. Mae oedi amser rhwng y cais a’r hysbysebion sy'n mynd yn fyw, ac nid 
oedd hysbysebion byw ar gyfer swyddi gwag y ward ar 18/08/23 ond roedd yn fuan wedyn.  
Mae nifer o daflenni a phosteri wedi'u dosbarthu a'u harddangos o amgylch ardal Tywyn, gyda 
chefnogaeth gan staff a Chynghorwyr lleol.  Darparwyd baneri'r Bwrdd Iechyd ar gyfer 
digwyddiad Ras y Trên gan gydnabod ei fod yn denu llawer o ymwelwyr, fodd bynnag, 
cynghorodd y trefnwyr yn erbyn codi'r baneri oherwydd amodau'r tywydd.  Mae baner y tu 
allan i brif fynedfa'r ysbyty ac mae staff hefyd wedi dosbarthu cardiau bach i dwristiaid ac 
ymwelwyr yn ystod cyfnod y Nadolig. Mae diwrnod agored wedi cael ei drefnu ar gyfer 14 
Mawrth 2024 a fydd yn arddangos pa wasanaethau sydd ar gael a byddwn hefyd yn 
defnyddio’r digwyddiad i arddangos y cyfleoedd gyrfa sy’n cael eu cynnig gan y bwrdd iechyd 
yn yr ardal. 
 
 

7. Dywed y bwrdd iechyd eu bod yn dymuno gweithio gyda’r boblogaeth leol ar recriwtio 
a dylid rhannu a gweithredu ar hysbysebion cyfredol ac unrhyw fentrau sy’n cael eu 
hawgrymu yn y cyfarfod ym mis Mai. Pryd a sut y bydd hyn yn digwydd? 
 
Mae cyfarfodydd rheolaidd rhwng y bwrdd iechyd a chynghorwyr lleol, AoSau ac ASau wedi 
bod yn cael eu cynnal ers mis Ebrill lle mae trafodaethau ynghylch y cynnydd recriwtio a 
rhannu’r model gwasanaeth wedi bod yn digwydd. Mae’r Bwrdd Iechyd wedi bod yn mynychu 
cyfarfodydd y cyngor a chyfarfodydd cyhoeddus ac mae gan aelodau etholedig lleol hefyd rôl 
i’w chynrychioli a bwydo’n ôl i’r boblogaeth ehangach. Byddwn yn gweithio gyda’r cyngor tref 
leol i weld sut y gallwn gynnwys y boblogaeth ehangach. 



 
 

 

 
 

 

 

 

 
 

8. Pa hyfforddiant sydd ar waith i staff presennol ym mandiau 2 a 3 i gyflawni rolau 
bandiau uwch? Dywedodd BIPBC ym mis Mai eu bod yn gweithio ar hyn.  
 
Mae pob aelod o staff yn cael cynnig y cyfle i gwblhau QCF lefel 2 a 4 ac i ymgeisio ar gyfer 
hyfforddiant nyrsio. Rydym yn annog ac yn cefnogi datblygiad gyrfa yn fawr i’n staff. Rydym 
hefyd yn cysylltu â Phrifysgol Aberystwyth i gefnogi recriwtio nyrsys dan hyfforddiant a 
lleoliadau gwaith yn Ne Meirionnydd, ac rydym wedi mynychu eu diwrnodau agored i hyrwyddo 
cyfleoedd swyddi. Byddwn hefyd yn mynychu eu diwrnod cyfleoedd gyrfa sydd wedi cael ei 
gynllunio ar gyfer y flwyddyn newydd ar gyfer y garfan Nyrsys dan Hyfforddiant 1af sydd i fod 
i raddio. 

 
9. Yn ogystal, beth mae’r bwrdd yn ei wneud i sicrhau bod y staff sydd ganddyn nhw 

eisoes yn cael eu cadw yn Nhywyn? Mae nyrsys a meddygon, sy'n dal i fyw yn lleol, 
wedi mynd i weithio i fyrddau iechyd eraill.   
 
Mae cyfleoedd ar gyfer bob grŵp staff i ddatblygu eu gyrfaoedd a gwella eu sgiliau yn cael eu 
cynnig a'u cefnogi. Mae gweithdai staff yn cael eu cynnal yn rheolaidd i gefnogi datblygiad 
staff ac i archwilio opsiynau ar gyfer datblygu ar lefel bersonol ac ar lefel darparu gwasanaeth. 
 
 

10. Rhowch yr ateb i'r cwestiwn a ofynnwyd yn y cyfarfod diwethaf, gan gyfeirio at y siart 
sy'n dangos y gwahaniaethau mewn gwasanaethau iechyd yn Nolgellau a Thywyn 
rhwng 2017 a 2023, yn seiliedig ar ddata gan Bwyllgor Craffu Cyngor Gwynedd a 
Gwasanaethau Gofal Iechyd Cymunedol BIPBC, a gofyn am ddyddiadau ar gyfer 
ailsefydlu. Dywedasoch y byddech yn ymateb yn llawn. 
 
Mae’r cyfnod rhwng 2017 a 2023 wedi gweld llawer o newidiadau mewn darparu gwasanaeth 
ar draws arbenigeddau a meysydd. Mae amryw o ffactorau’n dylanwadu ar yr angen am newid 
gan gynnwys adnoddau staff, gydag ysgogwyr eraill megis technoleg a chanllawiau ac 
argymhellion arbenigol yn seiliedig ar dystiolaeth ac ymarfer gorau. O'r wybodaeth yr ydych 
yn cyfeirio ati/wedi ei darparu, mae dau faes gwasanaeth nad ydynt bellach yn weithredol o 
safle Tywyn ar hyn o bryd.  Y rhain yw’r clinig Llawfeddygaeth Gyffredinol, a ddarparwyd gan 
Fwrdd Iechyd Hywel Dda, a ddaeth i ben yn ystod Covid ac sydd eto i ailgychwyn, a'r 
gwasanaeth Meddygon Teulu y Tu Allan i Oriau, sydd wedi newid y model gwasanaeth i 
weithredu o Ysbyty Alltwen ac Ysbyty Gwynedd, gan wasanaethu rhanbarth y Gorllewin cyfan 
gan gynnwys Tywyn.  Mae'r diffyg clinigau telefeddygaeth hefyd wedi'i nodi ac rydym wedi 
cysylltu ag arweinwyr gwasanaethau yn Hywel Dda a BIPBC i'w hatgoffa o argaeledd 
technoleg telefeddygaeth ar draws ein holl safleoedd cymunedol, gan gynnwys Tywyn, fel y 
gall cleifion fynd i apwyntiadau clinig yn rhithiol, heb fod angen teithio i safleoedd Ysbyty 
Cyffredinol Dosbarth priodol fel Bronglais neu Fangor ar gyfer eu hapwyntiadau.  Dylid nodi 
nad yw pob cyflwr clinigol yn addas ar gyfer ymgynghori o bell, ond maent yn parhau i fod yn 
opsiwn i gleifion gyrchu gwasanaethau lle bo'n ddiogel ac yn briodol yn glinigol. 
 
Bu hefyd nifer o ddatblygiadau gwasanaeth newydd yn Nhywyn ers cau'r ward dros dro ym 
mis Ebrill 2023, sydd wedi cael derbyniad da iawn gan y boblogaeth leol sy'n gallu cael gofal 
yn agosach at adref yn ogystal ag yn eu cartref eu hunain drwy ddatblygu'r gwasanaeth Tuag 
Adref. Mae’r gwasanaeth hwn wedi cefnogi 79 o gleifion gan ddarparu 3,500 o ymweliadau 
cartref ers mis Mai 2023. Mae Tuag Adref yn darparu cymorth i gleifion aros gartref pan fyddent 



 
 

 

 
 

 

 

 

wedi cael eu derbyn yn flaenorol am resymau cymdeithasol, yn ogystal â chefnogi cleifion i 
ddychwelyd adref gyda chymorth lefel isel parhaus yn dilyn arhosiad yn yr ysbyty. Mae Tuag 
Adref wedi gostwng nifer yr achosion o oedi cyn rhyddhau cleifion o’r ysbyty, gan ryddhau 
gwelyau i gleifion eraill sydd angen adsefydlu mewn ysbyty cymunedol.  
 
Mae datblygiad yr Ystafell Driniaeth hefyd wedi arwain at well mynediad at wasanaethau lleol, 
gan gefnogi cleifion i gael eu gweld fel rhan o’r model gwasanaeth integredig, yn ogystal â 
rhyddhau capasiti yn y practis Meddyg Teulu a gwasanaethau Nyrsio Ardal. 
 
Rydym yn hynod falch o’n staff am godi i’r her o ddatblygu gwasanaethau newydd yn yr ardal 
yn ystod y cyfnod o gau'r ward dros dro ac maent yn parhau i fod wedi ymrwymo i barhau â'r 
gwasanaethau hyn unwaith y bydd y ward cleifion mewnol yn ailagor. 
 
Gweler yr atodiad gyda manylion/nodiadau. 

 
11. Gofynnwyd yn aml i’r grŵp am gyflogi meddygon parhaol yng Nghanolfan Iechyd 

Tywyn. Roedd hyn hefyd yn bwnc y gofynnwyd amdano yn y cyfarfod ym mis Mai. A 
allwch gadarnhau’r sefyllfa gyfredol ynglŷn â meddygon yng Nghanolfan Iechyd 
Tywyn? 
 
Ar hyn o bryd, mae un Meddyg Teulu yn cael ei gyflogi’n llawn amser ym mhractis Tywyn, a 
gefnogir gan y tîm amlddisgyblaethol ehangach. Mae’n cael ei gefnogi gan nifer o weithwyr 
locwm rheolaidd. Rydym yn falch iawn ein bod wedi penodi i un swydd wag yn ddiweddar, 
gyda dyddiad dechrau arfaethedig ym mis Mai 2024.  Rydym hefyd yn obeithiol o benodi 
Meddyg Teulu arall i'r swydd sy'n weddill yn y dyfodol agos, gyda dyddiad y cyfweliad wrthi’n 
cael ei drefnu.  Yn ogystal â hyn, rydym yn trafod gyda hyfforddai meddygon teulu, sy'n 
gymwys yn ddiweddarach eleni ac sydd â diddordeb mewn ymuno â phractis Tywyn. Er mwyn 
lliniaru heriau recriwtio i ardal De Meirionnydd, rydym yn cynnig pecyn adleoli deniadol i 
gefnogi unigolion sy'n dymuno symud i'r ardal ac rydym wedi gweithio'n agos gyda'n 
cydweithwyr yn yr Academi Gofal Sylfaenol i gynnig cymryd rhan yn y cynllun GP Plus, rhaglen 
hyfforddi gynhwysfawr sy'n caniatáu i feddygon teulu ddatblygu a gwella sgiliau arbenigol. 

 
12. Yn ogystal, pa gynlluniau sydd gennych ar gyfer meddygon sy’n gofalu am y ward 

cleifion mewnol? 
 
Rydym yn archwilio sut gall y bwrdd iechyd gontractio gyda meddygon i ddarparu gofal 
meddygol i welyau cleifion mewnol mewn ysbytai cymunedol. Gallai'r gofal a ddarperir fod 
trwy'r practis a reolir, wedi'i leoli ar safle Ysbyty Tywyn, neu drwy wahoddiadau i dendro ar 
gyfer darparu'r gwasanaeth hwn. 
 

 
 
 
  


